
Alba kontseilaria N-121-A errepidea Igantzi eta Endarlatsa artean hobetzeko eta zabaltzeko lanak ikusten izan da 

Lanak hiru tartetan ari dira egiten, eta zirkulazio karga handiko korridore estrategiko hori, Bidasoa ibaiaren ibilbideari jarraitzen diona, bide laster bihurtzea dute helburu

Asteazkena, 2007ko abenduaren 12a. Laura Alba Cuadrado Herri Lan, Garraio eta Komunikazio Departamentuko kontseilaria Iruñea-Behobia errepidean (N-121-A) Igantzi eta Endarlatsa artean egiten ari diren lanak ikusten izan da, gaur goizean. Lan horiek Nafarroako Errepideen II. Plan Zuzentzailean eta Nafarroako Errepide Sareko Esku-hartzeak Azkartzeko Planean barne hartuta daude, Nafarroako Gobernuaren eta Inbertsio eta Azpiegituren Sozietate Publikoaren (SPRIN) arteko hitzarmenari jarraiki. 

N-121-A errepidea Nafarroako interes orokorreko sareko korridore nagusietako bat da. Errepideak Bidasoa ibaiaren ibilbideari jarraitzen dio, eta bertan egiten ari diren lanen helburua zirkulazio ahalmena handitzea da. Horretarako, ibilbide berria eraikitzeko lanetan ari dira, N-121-A errepidea bide laster bihurtzeko. Ibilbide berriak aurreratzeko bideak izanen ditu, eta oro har, errepidearen segurtasuna eta erosotasuna hobetuko ditu.

N-121-A errepidearen ezaugarriak kontuan hartuta, bertan egiten ari diren lanak korapilatsuak dira, eta etengabe gorabeherak eragiten dituzte zirkulazioan. Hortaz, Alba kontseilariak gaur goizean azpimarratu duenez, errepidearen erabiltzaileen laguntza ezinbestekoa da; hots, beharrezkoa da gidariek beste errepide batzuk erabiltzea, eta, gainera, lanek irauten duten bitartean, Iruñea-Behobia errepidea ez erabiltzea komeni da. 

Lanak hiru tartetan ari dira egiten: Igantzi-Etxalar, Etxalar-Bera eta Bera-Endarlatsa. Lehenengo bi tarteetako lanak OHL, Ideconsa eta Ecay Andueza enpresek osatutako aldi baterako enpresa elkarteari esleitu zizkioten. Hirugarren tarteko lanak, berriz, Construcciones Mariezcurrena enpresari. 

Lehenengo tartea gaur egungo N-121-A errepideko 65. kilometroan hasten da, eta Etxalarren sartzeko errepidearekiko elkargunean amaitzen da. 4.150 metroko luzera du, eta Bidasoa ibaia lau aldiz zeharkatzen du (200, 110, 190 eta 105 metroko lau zubiren bidez).

Lehenengo tartean Basataundi tunela eraikitzea aurreikusten dute, 425 metroko luzera izanen duena. Bide berriaren eta NA-4020 (Arantza) errepidearen arteko elkargunean diseinatu duten lotuneak (Igantziko lotuneak) bide berrira sartu eta bertatik irteteko mugimendu guztiak egitea ahalbidetuko du. Aipaturiko tarteko lanei amaiera emateko, Etxalarko lotunea eraikiko dute, N-121-A eta NA-4400 (Etxalar-Frantzia) errepideen arteko gaur egungo elkargunea dagoen lekuan. Aurrez aipatu dugun lotuneak bezalaxe, honek ere mugimendu guztiak ahalbidetuko ditu. Lehenengo tarteko esleipen aurrekontua 21.941.516,96 eurokoa da. 

Bigarren eta hirugarren tarteak
Bigarren tartea aurreko tartea amaitzen den lekuan hasten da; hots, N-121-A eta NA-4400 (Etxalar-Frantzia) errepideen arteko elkargunean. Amaiera, berriz, Berako ingurabidea hasten den lekuan du. 3.720 metroko luzera du, eta Bidasoa ibaia lau aldiz zeharkatzen du (158, 120, 140 eta 172 metroko lau zubiren bidez).

Bigarren tartean Amisalaieta tunela eraikitzea aurreikusten dute, 305 metroko luzera izanen duena. Lesakako sarbidea egiteko, erdi-lotune bat eraikiko dute, gaur egungo elkargunearen ekialdean. Mendebaldean, berriz, errepidean sartzeko adarrak eraikiko dituzte. Hartara, mugimendu guztiak bermatuko dituzte. Bigarren tartearen amaieran, Larrezabal lotunea eraikiko dute, lehendik dagoen bide sarera sartu ahal izateko eta noranzkoa aldatzea ahalbidetzeko. Bigarren tarteko esleipen aurrekontua 21.214.728,11 eurokoa da.

N-121-A errepideko lehenengo eta bigarren tarteen enborreko ereduzko ebakidurak, hain zuzen ere, 3,5 metroko bideak, 1,5 metroko bazterrak, eta 0,5 metroko bermak izanen ditu. Tuneletan ere, bideak 3,5 metrokoak izanen dira, eta metro bateko erdibitzailea izanen dute. Bazterrak, berriz, 1,5 metrokoak izanen dira, eta metroko bi espaloi eraikiko dituzte albo banatan. 

Hirugarren tarteko proiektuak Informazio Azterlanean kontuan hartutako aukera lantzen du. Hartara, N-121-A errepidea ahal bezainbeste aprobetxatuko dute, eta baita lehendik dauden bideetako zelaiguneak ere (gerora “Bide Berde” izanen den Bidasoako trenbide zaharrekoa, batik bat). Hirugarren tarteak 2.533 metroko luzera izanen du, proiektuaren arabera.

Hirugarren tarteko proiektua Berako ingurabidea igaro ondoren hasten da, N-121-A errepideko eskuineko aldean dagoen gasolina zerbitzugunean, eta amaitu, berriz, Endarlatsako zubi berria eraikitzeko proiektuarekin bateragarria den gunean. Proiektuaren 0+500 kilometroan lotune bat eraikiko dute, Berako Udal Planean aurreikusitako industrialdera sartzeko balio izanen duena. Sarralloko bidera eta “Villanuevako bihurgunea” delakoan dagoen hargintzako lantegira sartzeko zerbitzu-bideak ere aipaturiko lotunearekin eginen du bat. Proiektuan aurreikusitako zirkulazio abiadura 80 kilometro ordukoa da, eta horretarako beharrezkoak diren ezaugarri geometrikoak betetzeko, Bidasoa ibaia zeharkatzen duten bi zubi eraikiko dituzte, 230 eta 196 metrokoak. Hirugarren tarteko ebakidurak 3,5 metroko hiru bideko galtzada eta 1,5 metroko bazterrak izanen ditu. Aipatutako hiru bideetatik bi Endarlatsa-Bera noranzkorako izanen dira; izan ere, noranzko horretan errepideak gorantz egiten du. 

Errepidea eta ingurumena bateratzea helburu izanik, ingurumenaren gaineko eragin orokorrari aurrea hartzeko eta kalteak txikiagotzeko neurriak hartuko dituzte, eta baita honako neurri zuzentzaile hauek ere: fauna igarobideak, landare lurraren kudeaketa, baso-berritzea, izokinentzako igarobideak eraikitzea eta Ingurumen Jarraipeneko Batzordea osatzea. 

